
Jose Maria Espada - Feminismoaren aldeko gizonen sareko kidea 

«Generoen rolak hausteak izugarri aberastuko luke gizona» 


Jose Maria Espadaren ustez, gizonak badu «egiteko ugari» rolen aurkako borrokan, baina, aldi berean, «irabazteko asko» daukala ohartzeko eskatu du. 

LUIS KARLOS GARCIA - GASTEIZ 

Jose Maria Espada antropologoa da, eta Espainian diharduen feminismoaren aldeko gizonen sarea bultzatu du. Elkarteak Heterodoxia du izena, eta «tresna batzuk» eman nahi dizkie emakumeen aurkako indarkeriaren auzia soilik emakumeena ez dela uste duten gizonei. Indarkeria mota hori hiru egunez aztergai izan duen Gasteizko kongresuan aritu da tailer batean. 

Zer proposatzen du zure elkarteak? 

Emakumeek jasaten duten arazoa gizonen auzia ere badela uste duen gizonen mugimendua txikia da, baina, era berean, interesgarria, emakumeen taldeek eskatzen dutenari erantzuten diolako. Mugimendu hori garrantzitsua izan daiteke gizonak gaiarekin sentiberatzeko, bitartekari lanak eginez. Gizarteak beste irudi bat du feminismoaz, eta, hala, batzuek arbuiatu egiten dute, ulertu gabe emakumeek eskatzen dutena guztiontzako ona dela, justizia handiagoko egoera batera garamatzalako. 

Gizonen konpromiso falta deigarria da, gizarte borroka guztietan dihardutelako... 

Genero ezberdintasuna barneratuta dago, eta naturala balitz bezala bizitzen da. Baina arrazoi historikoa ere badago, emakumeen mugimenduak garrantzi handia eman ziolako autonomiari 60ko hamarkadaren bukaeran, aldarriak mugimendu eraldatzaileetan sartzen saiatu eta horma topatu zutenean. Horregatik, ez da inoiz ulertu soilik emakumeen elkarteak egotea, eta gizonek pentsatu ohi dute emakumearen emantzipazioa nesken kontua zela, gizonek ez zutela zertan ezer egin. Aitzitik, badugu egiteko ugari, eta, era berean, irabazteko asko ere bai. 

Generoen auzia konpontzeko gizonak pribilegioak galdu behar izateak adierazten al du konpromiso falta? 

Bai. Egunerokoan gizonentzat oso erosoa izaten da emakumeen lanaz baliatzea, hobeto bizitzeko. Gizon asko, akaso, ez dira sentitzen pribilegiatuak, baina badira, azken batean egunerokoan emakumeen lan ikusezinaz baliatzen direlako. Erronka handia da hori, baina izugarri aberastuko luke gizonaren rolei buruzko estereotipoak hausteak: emakumeekiko harreman hobea izateko, geure burua hobeto ezagutzeko eta gatazkei aurre egiteko baliabideak edukitzeko. 

Estereotipoak hausten dituen gizonak ez al du arriskua gaizki pasatzeko, gizarte honen balioak kontuan hartuta? 

Baina pausoak eman egin behar dira, arriskua badago ere. Inork ez du etekinik ateratzen emakumeek ikuspegi androzentrikoa bereganatuz gero. Emakumeak larri dabiltza, baina baita gizonak ere, ezin baita bete gizonari exijitzen zaion eredua: arrakasta izatea, egoera ekonomiko ona izatea eta abar. Gainera, emakumeek badituzte aintzat hartuak izateko bide asko: ama, zaindari, amorante edo bikote bezala, baina baita langile edo hiritar bezala ere. Rol horiek guztiak hartzen joan da emakumea, baina gizonak nahiko mugatua du esparru hori, eta ez du bere burua balioesten bikote edo etxeko-gizon on bezala... 

Gizona aberastu egingo litzateke rol berriak hartuz gero, ezta? 

Horixe da. Esparru berriak ireki behar dira gizonak bere burua balioetsita senti dezan, gizon sendo eta arrakastatsuaren estereotipoaren rola bete gabe. 

Emakumeen aurkako indarkeria ulertu al liteke gizonkeriaren erreakzio bat bezala rol berrien aurrean? 

Erasotzaileak biolentziaren bidez eutsi egin nahi dio aro zaharrari, baina egia da praktika baztertzaileari ekiten zaiola berdintasunaren diskurtsotik ere. Sarritan ikusten dut nik hori banandutako aiten elkarteekin lan egiterakoan: berdintasunaren mezua darabilte pribilejioei eusteko. Zera diote: 'Berdinak bagara, zergatik jasan behar dut nik pentsioa pagatzeko zama ekonomikoa eta abar?'. Une kritikoa izaten da hori gizon askorentzat. Adibidez, memento horretan konturatzen dira, askok pertsona bat eduki dutela luze etxean makina bat lan egiteko eta diru asko aurreztu dutela. 

Eraso fisikorik gogorrenak alde batera, gizonak ez al luke onartu behar tratu txarren praktika orokorra dela, sarritan sinbolikoa bada ere? 

Gizonak saihestu ohi du beti indarkeriaren auzia harik eta aurpegian bete-betean eztanda egin dion arte. Joera izan ohi da pentsatzea beste gizon batzuen arazoa zela, baina gaur bistan dago arazoa gertu dagoela, bikotekide ohiak emakumeak hiltzen ari direlako neskak ez duelako elkarrekin jarraitu nahi, adibidez. Gizonak biolentzia mota hori erabiltzen du emakumeak ez duenean jokatzen espero duen eran. Kontua da gizonezkoak behingoz konturatu behar direla ezin dutela menpekotasunean oinarritutako harremana izan. Horrek norbanakoaren esplorazio lan eskerga eskatzen du. 

Esan liteke gizon bakoitzak behar duen indarkeria mota darabilela botere esparruari eusteko? 

Oro har horrela da. Gainera, gizonak era batera jokatzen du dagoen giroaren arabera
